Коми Республикаса Юралысь Вячеслав Гайзер: «Арктическӧй зонаын уджалысь мусир да биару компанияяслы колӧ сетны ӧткодь вот мынтан условиеяс»

Татшӧм водзмӧстчӧмӧн талун выступитіс Коми Республикаса Юралысь «Арктическӧй дінму безопасносьтӧн могмӧдӧм да зумыда сӧвмӧдӧм, Арктикалысь экосистемасӧ да вужвойтырлысь важдырся оланногсӧ видзӧм» войтыркостса научнӧй конференцияын. Мероприятиеыс мунӧ Архангельскын Россия Федерацияса безопасносьт Сӧветсянь отсалӧмӧн.

Вячеслав Гайзер пасйис, мый Роснедрлӧн юӧртӧм серти, геологоразведкаыс, мый лои нуӧдӧма Коми Республикаса омӧля туялан асыввыв-войвыв районъясын, сы лыдын веськыда Воркута бердын, петкӧдліс углеводородлысь выль куйлӧдъяс. Тӧд вылӧ босьтӧмӧн, мый тайӧ мутасыс пырӧ Россияса арктическӧй зонаӧ, Коми Республикаса Юралысь вӧзйис пыртны районын перспективнӧй промышленнӧй разработка нуӧдӧм вылӧ торъя вот мынтан условиеяс — мупытшса озырлун перйӧм вылӧ 15 воӧдз кадколаст вылӧ вот мынтӧмысь нулевӧй ставка. Татшӧмсяма вот мынтан режимъясыс уджалӧны нин Ямало-Ненецкӧй да Ненецкӧй автономнӧй кытшъясын.

«Углеводороднӧй сырьё перйыны ышӧдӧм могысь Коми Республикаса Веськӧдлан котыр нуӧдӧ зэв ыджыд удж сы серти, медым лӧсьӧдны сэтшӧм жӧ таможеннӧй да вот режим, кутшӧм Ямало-Ненецкӧй да Ненецкӧй автономнӧй кытшъясын. Россия Федерацияса Арктическӧй зоналӧн став мутасын мусир да биару компанияяслы ӧткодь вот мынтан условиеяссӧ лӧсьӧдӧмыс лоӧ вына ышӧданаторйӧн сы вылӧ, медым странаын энергетическӧй безопасносьт лӧсьӧдӧм могысь выльмӧдны минерально-сырьевӧй база геологическӧй видзасъяс содтӧмӧн да выль, тӧдмавтӧм на месторождениеяс пыртӧмӧн», - висьталіс Коми Республикаса Юралысь.

Лӧсялана вӧзйӧмсӧ ошкис и Россияса минэнерго Россия Федерацияса Веськӧдлан котырлӧн Аппаратӧ ыстӧм письмӧын. Ӧні дасьтӧма нин Коми Республикалӧн татшӧмсяма месторождение перъянінъяслы сьӧм да экономика боксянь модель да Коми Республика мутасын мусир перйӧмлысь коланлунсӧ подулалан документъяс. Нуӧдсьӧны оланпас вӧзйӧмсӧ водзӧ збыльмӧдӧм вылӧ сёрнитчӧмъяс.

Сідзжӧ Вячеслав Гайзер вӧзйис пыртны вежсьӧмъяс федеральнӧй оланпастэчасӧ, мый серти Россия Федерацияса Арктическӧй зона субъектъясын геологоразведка вылӧ лицензиясӧ позяс нюжӧдны 8-10 воӧдз кадколаст вылӧ.

«Республикалӧн сьӧкыда воӧдчан войвыв районъясын месторождениеяссӧ зэв сьӧкыд туявны да сы вылӧ мунӧ уна сьӧм. Индӧм вӧзйӧмъяссӧ збыльмӧдӧмыс отсалас кыскыны инвестицияяс перспективнӧй районъяслы, содас вот мынтӧмысь воӧмъяс, лоасны выль уджалан местаяс Россияса Арктикалӧн став дінмуын», - пасйис Коми Республикаса Юралысь.


